
Rejeita Indultu ba Padre Richard Dascbach: Labele Trai Povu

Exelénsia, Dr. José Ramos-Horta,

Prezidente Repúblika Demokrátika Timor-Leste, 

Laureadu Prémiu Nobel Dame nian,

Nu'udar sidadaun nasaun ida-ne'e nian no nu'udar joven ne'ebé fiar tebes iha

justisa, dignidade umana, no direitu ba ema oprimidu hotu, ami hakerek ba

ita-boot ho hirus no aten barani kona-ba lista indultu nian ne’ebé submete

husi IX Governu ba Ita, ne’ebé inklui Eis Padre kondenadu ida, ne'ebé hetan

kondenasaun ba nia aktu abuzu seksuál hasoru labarik sira iha Topu Honis

Oecusse. 

Exelénsia, ita-boot nia naran koñesidu iha mundu tomak nu’udar manán-na’in

ba Prémiu Nobel ba Pás, símbolu luta Timoroan nian ba justisa no

autodeterminasaun. Ita-boot hamriik hasoru okupasaun, opresaun, no luta ba

sira ne’ebé lian laek. Ohin, ami husu ita-boot atu fó onra ba legadu ne'e—la'ós

ho liafuan, maibé ho asaun.

Fó indultu ka Comutação de Pena ba mane ida ne'ebé hetan ona

kondenasaun iha tribunál tanba komete abuzu seksuál, ne’e la'ós hahalok

laran luak nian, maibé ne’e hahalok ne’ebé hakanek povu. Indultu ne’ebé ita

sei fó sei aumenta kanek ne’ebé tinan naruk ona seidauk kura ho trauma sira

ne'ebé sei kontinua iha vítima. Ita preokupa kona-ba predator ho idade boot

hela iha besi prizaun laran, maibe ita la hanoin labarik sira ne’ebé ho idade

sei kiik deit, tenki sofre iha prizaun ida ne’ebé ita la hetan ho matan.

Ida-ne'e la'ós trai de'it sobrevivente sira husi abuzadór ne’e maibé trai mós

prinsípiu sira direitus umanus, estadu direitu , no justisa nian ne'ebé ita-boot

nia naran reprezenta kleur ona.



Ita tenke husu ba ita-nia an rasik: sé nia dame mak ita proteje? Sé nia

liberdade mak ita fó prioridade? No ho kustu saida?

Indultu ida-ne'e sei nunka kona-ba rekonsiliasaun, maibé ida ne’e sei reforsa

kultura ida, iha ne'ebé mane sira ne'ebé ho podér no iha instituisaun

dominante nunka hetan responsabilidade loloos, iha ne'ebé halo sobrevivente

sira kontinua nonook, no halo justisa nafatin dook liu tan ba ema sira ne'ebé

vulnerável liu.

Exelénsia, istória sei hanoin hikas momentu ida-ne'e. Ami hotu no jerasaun

tuirmai sei hanoin será que Laureadu Nobel da Paz ida hamriik ho vítima sira

violénsia nian ka apoia predator? Ne’e la’ós desizaun polítika leet de’it. Ida

ne’e hanesan funu entre povu no sistema. Entre sobrevivente sira no mane

sira ne'ebé subar iha títulu no podér nia kotuk.

Tanba ne’e, Ami oan feto husi inan sira ne’ebé subar iha ai-laran, inan sira

ne’ebé fan isin no ruin ba rai Ida ne’e, husi vendedores ambulantes, kiak

sidade, to’os nain, traballadores no povu kiak ne’ebé so bele satan kabun ho

ai-farina no aten barani hodi moris. Ami husu ba ita atu:

LABELE FÓ INDULTU BA EIS PADRE RICHARD DASCHBACH. LABELE TRAI

POVU. LABELE HAKOI JUSTISA IHA MANTA IMPUNIDADE NIA OKOS.

Desizaun saida de’it, povu sei la haluha. No istória sei la perdua.

Ho esperansa boot no solidariedade ne'ebé la nakdoko ba sobrevivente sira

hotu. 

Desizaun ne’ebé ita atu foti, labele haketak hosi estrutura podér istóriku sira

iha Timor-Leste. Bainhira estadu hili atu proteje predator ho podér ne'ebá,

ne'e la'ós neutralidade maibé ne'e komplisidade. Ida-ne'e maka konverjénsia

hosi patriarkál no priviléjiu elite nian, iha ne'ebé labarik kiak no ema oprimidu

sira maka tenke halo sakrifísiu hodi proteje imajen hosi podér dominante nian.


